
 

 

चमेलिला बास्ना

चमेलि म्हारला जेसुम क्वान्सि लोप्खाङ निबारि चुजि । थेदा घमन्ड
क्रात्पारि वाङजि । थेला सेम जेसुम थेन फिफि तामरि एकोहोरो तासिचिजि
। थेला ह्रोकोदे थेग्याम थारेङ ताबान निजि । जन्सेम तिगा ताजि ?

गोबाला लागिरि राप डोगे ।

खाच्युबाइ दुइ चमेलि मिन लाबा म्हेन्दो गिक जामेकोला मुबा । थे
फ्युक्पो आपा–आमाला याखारगिक जामे मुबा । थे कक्षा सोमरि डोमुबा ।

चमेलिला आमादेन जेबा–जेबा ल्हानान जेसुम मुबा । तिरे आमासे चमेलिदा
थे म्होकोन जेसुम हुन्सि पिन्जि थेन थेला मिन नोन पाङस्युजि ।

आर्कु रे चमेलिसे सुटुक्क आमाल मारम्हेन्दो तात्जि थेन ख्याप्चि ।
मारम्हेन्दो ख्याप्सि थे लोपखाङक्यार निजि ।

चमेलिसे ग्यामरि ह्राङला ह्रो चम्पा थेन सोहन स्याप्जि । थेनिकादे
चमेलिला थोबोरि मारम्हेन्दो म्राङसि अचम्म ताजि ।

लोप्खाङरि चमेलि म्होकोलानला मिला कार्जेन दोजि । खाल्दामासेन
थेदान च्याबारि थेन थेला ताम लाबारि । नयनतारासे मि थेला ह्वाइनोन
गोसि पिन्जि– ‘छत्रे तागि योइलासि खाजि चमेलि ।’

लोप्खेनसेनोन चमेलिला मारम्हेन्दो म्राङस्ह्युजि तर ह्रोसे
चमेलिदा तिगाइ आबिलाइ ।

कक्षारि चिबा दुइरि अलकासे चमेलिदा पाङजि, ‘ङाला नानाला मि जेसुम
गादे मुला गादे ! आइला मि गोर्गिक मारम्हेन्दो जेन्, थे नोन आमाला ।’

चमेलि लोप्खाङग्याम दिमरि दोबालिच्छा आमासे चमेलिला थोबोरि
मारम्हेन्दो म्राङस्ह्युजि थेन थेदा पाङस्हयुजि, ‘आम्मै ! ङाला
जामेसे मारम्हेन्दो ख्यापचिम । अहा ! गादे जेबा लु !’

जेसुम क्वान्मा ह्राङ जेबा म्राङबाचिम बिबा था याङसि चमेलिसे
ह्राङदा जेसुम स्होसिपिनो बिसि आमादा पिरालब लाबारि तिजि । थेसे
आमादा बिबाला बिबान लाजि, ‘आमा ! ङादा च्याप, माठि, भुम्का,
मारम्हेन्दो थेन फुलि म्होकोन जेसुम स्होसि पिनो ।’

चमेलि ल्हानान चेंगाइ स्होबा जामे मुबा । थेसे बिमाहेन्से आपाआमासे
छ्योनान लातोमुबा । ओन्छ्यान आमा चमेलिला या चुङबान बाँडा मुबारि
सेस्ह्युजि ।

न्हाङगारदाङसि बाँडा ज्योज्योसे म्होकोन जेसुम स्होसि बास्ह्युजि ।
चमेलिसे थे जेसुमकादे क्वान्जि । थे ज्वारलाङ्ङा लुङजि । छिरेमिरे
म्रावाइ ह्राङनोन छेसि थे तोकजेबा तासि लोप्खाङरि ब्राजि ।

दिनिला दिगु चाबा दुइरि लोप्खाङला म्होकोन बिजाबुमोकादे चमेलिला
ख्युरनोन प्रोप्जि । म्होकोलान मि ह्राङथोरि ताबा म्राङसि थे उदेक
ताजि । थेला ह्रो कोपिलासे थेदा ‘स्यासिपिनो ले चमेलि’ पाङजि ।
ह्रोकादे ख्वाङ तासि पाथाल ह्राप्पान गोबारि चुजि जन्सेम चमेलि
स्यााबरि वाङजि ।

चमेलि, अलका थेन तिलजा दिम याइबा दुइरि सिमसिम नाम ताइबारि वाङजि ।
वाला साप्रा प्लेबा ताजि । प्लेबा साप्रारि प्लासि चमेलि पाप्जि थेन
थेला तोकजेबा मारम्हेन्दो च्योप्जि । तिलजासे हुइबा म्हान्सि थे
तिलजादेन बोमो खाजि । तिलजासे थेदा थुर्बा नोन आरेबा । चमेलि बाम्बा
प्लेबा ग्यामरि ह्राङनोन पाप्पा मुबा ।

ह्राङला जेसुमला मायासे लामा चमेलि गोल्सेसेन क्लाङबाग्याम
थारेङ–थारेङ ताजि । चमेलि ज्वारलाङबा जेसुम क्वान्सि ह्रोकादेसे
फुटबल क्लाङबा च्यासि जेन् चिमुबा ।

ति रे चमेलिसे नुहाब लाबारि निबारि म्होकोन जेसुम स्युबान गिकथोरि
स्ह्यान जेसुम फुङलाजि । पुजु मुबा माठिसे मारम्हेन्दो नाङचिम ।
थेला नानोन क्युत्चिम, यानोन टाङजिम ।

चमेलि नुहाबलासि खामा थेसे मारम्हेन्दो टाङबा म्राङजि । थे माठिदा
ओन्बान क्रिङबारि म्हाइजि, ‘काङला मोजा थेन स्होन्बो ल्हेम्सि
चिबासे ङाला मारम्हेन्दो न्होङना लाजि ।’ ह्राङसे जतन आलाबासे
मारम्हेन्दो टाङबा हिन्ना थेसे म्हान्जि । थे रेकुनु थे लोप्खाङ
आनिनि, मारम्हेन्दो स्होबारि बाँडामुबारि निजि ।

आर्कु रेकुनु कक्षारि चमेलिला न्हाबिला गोर्गिक भुम्का म्हाजि ।
खानाइ नोन आयाङनि । थेसे ह्राङलान डिक्पा ह्रोकोदेथोरि शङ्का लाजि ।
लोपखेनसे म्होकोदेन म्हाबा भुम्का स्याप्चि कि बिसि पाङस्ह्युजि ।

आर्कु रेकुनु पुजुमुबा मठ्ठिसे नाला नाच्याप टाङना लासिपिन्जिम ।
चमेलि थे नाच्याप स्होबारि बाँडामुबारि निजि । दोसिन चमेलिला
लोप्खाङ अनिनि ।

तिरे कुनु आङसिला लोप्खेनसे कक्षारि म्होकोन्दा चमेलिला आङसि
स्होबारि कुलस्ह्युजि । आङसि स्होबा पे दोसि चमेलि मेचरि तोक चिजि ।
म्होकोसेन हतार–हताररि थेला आङसि स्होबारि चुजि थेन धमाधम पाटिरि
फ्लाकबोर्जि । चमेलिला थे आङसिकादे ल्होलो–ल्होलो परिला मुबा ।

तिलजासे स्होबा आङसिरि चमेलिला या न्हिलान पुजुमुबा मठ्ठि ग्ला
गिकरिन थुइबा मुबा । चमेलि म्हारला सिक्रिसे या खिबा ह्राङबा
म्राङमुबा, बिगे थे म्हारला कैदि दोबा मुबा ।

आर्कु अचम्मला ताम तिगा ताजि बिसाम थेला स्ह्यान्दो ह्रो
शुकबहादुरसे गोरङिन पुजु मुबा कल्लिदा थुइसि आङसि स्होजिम ।
चमेलिला काङ सिक्रिसे खिबा ह्राङबा म्राङजिम । थे ह्राङसे ओत्ते सेम
ताबा जेसुमसे ह्राङदान जकडे ह्राङबा म्राङजिम ।

ह्रोकादेसे स्होबा आङसि म्राङसि चमेलि छक्क ताजि थेन आज्याना
छोर्जि । ह्रोकादेसे तिगादा ओराङबा आङसि स्होजि बिसि थेदा अचम्म
ताजि तासाइनोन आङसि कलाला लोप्खेनदा बिसाम थे आङसिकादे सेम निजि ।
ह्रोसे तिलजा थेन शुकबहादुरदा आङसि स्होबारि बधाइ पिन्जि ।

रेदाङसे चमेलिग्याम ह्रोकादे थारेङ ताबान निजि थेन ङामरि ताबारि
ख्लाजि । थे कक्षारिन ह्रोकादेग्याम ल्होलो तासि लिच्छाङरि याखरगिक
चिबारि तिजि ।

दिगु चाबा दुइरिन चमेलि डिहिला न्हाङरि याखरगिक चिसि चाबारि तिजि ।
न्हानरि चिसि क्याम्साङ गाङरिक्यार च्यासि थे थोमबोर्सि थेन मुरि
फ्याङबा जेबा नामेदा म्राङसि मान्जि, ‘ मुरि फ्याङबा नामेन याखर,
ङानोेन याखर ।’

चुलिच्छा लोप्खेनसे लासोमला परिक्षाला नजिता थेना लास्ह्युजि ।
खाइमा गिक्छा खाइमा ङिछा ताबा चमेलि दान्दे गोरङि विषयरि फेल ताजि ।
नतिजारि ह्राङला ग्ला म्राङसि कक्षारि लिच्छा चिसि थे क्राबारि
तिजि ।

न्हाङगारदाङसे ग्रेन लोप्खेनसे चमेलिदा सुङ्जि, ‘चमेलि, ए डोबारि
गिक्छा ताबा मुबा थेन क्लाङबारिन ओत्तेन ज्याबा मुबा । एला बास्ना
खान्दामन ठाम्बा मुबा । ए पोजि थेन म्हारला लिच्छा ब्राजि । म्हारला
बास्ना आदा माइ ।’

‘म्हारला बास्ना आदा माइ ।’ ग्रेनलोप्खेनला चु तामसे चमेलिला सेम
थुरजि थेन सेमरि नुप्ना ख्रोजि । दिमरि निसि थेसे म्होकोन जेसुम
स्युजि थेन कोठाला गुरिक्यार ब्याङजि ।

अर्कु रेरि थे ह्राङदा म्होकोन जेसुमकादे थोसि बाँडा मुबा ग्लारि
निजि । थेसे बिजि, ‘आकु चु जेसुमकादे म्होकोन ख्वाल्सि फोल्दोङ
स्होसि पिन्स्ह्युगो ले । होच्छेम ङाइ चु आमादा थान्बारि पिन्ना’
ख्वाल्सि छ्याबालिच्छा बाँडासे म्हारला फोल्दोङ चमेलिला यारि
थानपिन्जि । चमेलिसे आमादा पिन्जि ।

चमेलि लोप्खाङ निजि । थे नेत्पा लि थोबान लोप्खाङ दोजि । थेला
ल्हुइरि गोरगिन जेसुम आरेबा । थेला म्होकोन ह्रोकादे खासि थेदा
हाप्ख्वाइजि । तिलजादाम थेसे ल्हानान गाइनादोना हाप्ख्वाइसि चिजि ।

लोप्खाङरि लामरि चिमा चमेलिदा म्राङसि ग्रेनलोप्खेनसे थेदा
बिजाबुमोला ओन्छाङ ङ्योइस्युजि थेन सुङजि, ‘तिनि चमेलि हिन्बालन
चमेलि दोबा मुला, दामोेहेन्से थेला बास्ना खान्दामान ठाम्सेला मुला
।’ चमेलि ताङसि नेत्सिचिमुबा थेन म्होकोन ह्रोकादेदा याङसि थे
फुरताङजि । चमेलि हिन्बालान चमेलि तासि खाजि बिसि ताङबान
ह्रोकादेसे पादल ह्राप्जि ।

कक्षाकोठारि चमेलिसे ह्रोकादेदा जेबा सन्देश ब्रिजि थेन पाटिरि
फ्लाक्जि ।–‘ ङ्यानो ह्रोकादे ङाला ताम ङ्यानो सेजि ङाइ म्हारला
बास्ना आता । बास्ना ठाम्बा दिमथेमे थेन ह्रो हिन्ना ।’ दान्देम ह्रो
तिलजासे चमेलिदा सन्देशरि काप्जि ‘बास्ना मुला होइ चमेलिरि ह्याङला
सेम आक्रा बास्ना पिन्बा चमेलि मुला होइ ह्याङदेननोन ।’

चु छ्योइ All Children Reading: A Grand Challenge for Development
(ACR GCD) Founding Partners (the United States Agency for
International Development [USAID], World Vision थेन Australian
Government), होत्छेम Global Book Alliance से रोलासि छिपा हिन्ना। चु
छ्योइ The Asia Foundation से छिपा हिन्ना । चुसे ACR GCD Founding
Partners वा Global Book Alliance ला तामगादे पुइतोबाला आरे । चुरि
अनुवाद वा अनुकुलन लामा आडिक्पा वा आतोबा तामजुगु मुसाम ACR GCD ला
आहिन बसि गोतोला। होत्छेम तिकाइ न्होङ्बा वा आडिक्पा मुसाइ नोन ACR
GCD ला आहिन बिसि गोतोला ।

